
MOZZJONI GĦAL RIŻOLUZZJONI TAL-PARLAMENT EWROPEW

dwar politiki tal-UE favur id-Difensuri tad-Drittijiet tal-Bniedem
(2009/2199(INI))

Il-Parlament Ewropew,

– wara li kkunsidra d-Dikjarazzjoni tan-Nazzjonijiet Uniti dwar id-Difensuri tad-Drittijiet 
tal-Bniedem u l-attivitajiet tar-Rapporteur Speċjali tan-Nazzjonijiet Uniti dwar is-
Sitwazzjoni tad-Difensuri tad-Drittijiet tal-Bniedem,

– wara li kkunsidra l-Artikoli 3 u 21 tat-Trattat FUE,

– wara li kkunsidra l-Linji Gwida tal-Unjoni Ewropea dwar id-Drittijiet tal-Bniedem, u 
b'mod partikolari l-Linji Gwida tal-Unjoni Ewropea dwar id-Difensuri tad-Drittijiet tal-
Bniedem, adottati f'Ġunju 2004 u riveduti fl-2008, u wara li kkunsidra wkoll il-linji 
gwida dwar id-Djalogi tad-Drittijiet tal-Bniedem, adottati f'Diċembru 2001 u riveduti fl-
2009, 

– wara li kkunsidra r-riżoluzzjoni tiegħu tas-6 ta' Settembru 2007 dwar l-iffunzjonar ta' 
djalogi dwar id-drittijiet tal-bniedem u konsultazzjonijiet dwar id-drittijiet tal-bniedem 
ma' pajjiżi terzi1,

– wara li kkunsidra r-Regolament (KE) Nru 1889/2006 tal-Parlament Ewropew u tal-
Kunsill tal-20 ta’ Diċembru 2006 dwar l-istabbiliment ta’ strument ta’ finanzjament 
għall-promozzjoni tad-demokrazija u tad-drittijiet tal-bniedem madwar id-dinja (EIDHR -
Strument Ewropew għad-Demokrazija u d-Drittijiet tal-Bniedem)2,

– wara li kkunsidra r-riżoluzzjoni tiegħu tal-25 ta' April 2002 dwar il-komunikazzjoni tal-
Kummissjoni lill-Kunsill u lill-Parlament Ewropew dwar is-sehem tal-Unjoni Ewropea 
fil-promozzjoni tad-drittijiet tal-bniedem u tad-demokratizzazzjoni fil-pajjiżi terzi,3

– wara li kkunsidra l-linji gwida speċifiċi għall-azzjonijiet tal-Membri tal-Parlament 
Ewropew dwar id-drittijiet tal-bniedem u d-demokrazija fiż-żjarat tagħhom f'pajjiżi terzi,

– wara li kkunsidra l-Istatut tal-Premju Sakharov għal-Libertà tal-Ħsieb, adottat mill-
Konferenza tal-Presidenti tal-Parlament Ewropew fil-15 ta' Mejju 2003, u modifikat fl-14 
ta' Ġunju 2006, 

– wara li kkunsidra r-riżoluzzjonijiet preċedenti tiegħu dwar is-sitwazzjoni tad-drittijiet tal-
bniedem fid-dinja, u speċjalment l-annessi tagħhom dwar każijiet individwali, 

– wara li kkunsidra d-dibattiti regolari u r-riżoluzzjonijiet ta' urġenza dwar każijiet ta’ ksur 
tad-drittijiet tal-bniedem, tad-demokrazija u tal-istat tad-dritt,

                                               
1 ĠU C 187 E, 24.7.2008, p. 214.
2 ĠU L 386, 29.12.2006, p. 1.
3 ĠU C 131 E, 5.6.2003, p. 147.

– wara li kkunsidra d-Dikjarazzjoni tal-Kumitat tal-Ministri dwar azzjoni tal-Kunsill tal-
Ewropa biex titjieb il-protezzjoni tad-difensuri tad-drittijiet tal-bniedem u jkunu promossi 
l-attivitajiet tagħhom, adottata fis-6 ta' Frar 2008,

– wara li kkunsidra r-riżoluzzjoni adottata fl-24 ta' Frar 2009 mill-Assemblea Parlamentari 
tal-Kunsill tal-Ewropa dwar is-sitwazzjoni tad-difensuri tad-drittijiet tal-bniedem fl-istati 
membri tal-Kunsill tal-Ewropa1, 

– wara li kkunsidra r-Rakkomandazzjoni dwar l-istatus legali tal-Organizzazzjonijiet Mhux  
Governattivi fl-Ewropa2, adottata mill-Kumitat tal-Ministri tal-Kunsill tal-Ewropa fl-10
ta' Ottubru 2007,  

– wara li kkunsidra l-istrumenti reġjonali tad-drittijiet tal-bniedem, fosthom b'mod 
partikolari l-Konvenzjoni Ewropea dwar id-Drittijiet tal-Bniedem, il-Karta Afrikana dwar 
id-Drittijiet tal-Bniedem u tal-Popli u r-riżoluzzjonijiet adottati mill-Kummissjoni 
Afrikana dwar id-Drittijiet tal-Bniedem u tal-Popli (African Commission on Human and 
Peoples' Rights - ACHPR) dwar id-difensuri tad-drittijiet tal-bniedem, il-Konvenzjoni 
Amerikana dwar id-Drittijiet tal-Bniedem u l-Karta Għarbija dwar id-Drittijiet tal-
Bniedem,

– wara li kkunsidra ir-Regolament (KE) Nru 810/2009 tal-Parlament Ewropew u tal-
Kunsill tat- 13 ta’ Lulju 2009 li jistabbilixxi Kodiċi Komunitarju dwar il-Viżi3,

– wara li kkunsidra l-Artikolu 48 tar-Regoli ta' Proċedura tiegħu,

– wara li kkunsidra r-rapport tal-Kumitat għall-Affarijiet Barranin (A7-0000),

A. billi, skont id-Dikjarazzjoni tan-NU adottata fl-1998, "difensur tad-drittijiet tal-bniedem" 
huwa terminu użat biex jiddeskrivi persuni li, individwalment jew ma' oħrajn, jaġixxu 
biex jippromwovu jew jipproteġu d-drittijiet tal-bniedem permezz ta' mezzi paċifiċi,

B. billi d-difensuri tad-drittijiet tal-bniedem fid-dinja kollha huma atturi kruċjali tal-
protezzjoni u tal-promozzjoni tad-drittijiet bażiċi tal-bniedem, ħafna drabi b'riskju għall-
ħajja tagħhom stess, u billi d-difensuri tad-drittijiet tal-bniedem huma wkoll atturi 
importanti għall-konsolidazzjoni tal-prinċipji demokratiċi fil-pajjiżi tagħhom, u b'hekk 
jikkostitwixxu r-rabta umana bejn id-demokrazija u r-rispett tad-drittijiet tal-bniedem,

C. billi l-appoġġ għad-difensuri tad-drittijiet tal-bniedem huwa element li ilu stabbilit tal-
politika tar-relazzjonijiet barranin tal-UE dwar id-drittijiet tal-bniedem,

D. billi l-Parlament Ewropew għandu rwol importanti fil-promozzjoni u l-protezzjoni tad-
difensuri tad-drittijiet tal-bniedem, permezz ta' seduti ta' smigħ, riżoluzzjonijiet, ittri u 
mhux l-inqas il-Premju Sakharov,

                                               
1 RES/1660(2009)
2 CM/Rec(2007)14
3 ĠU L 243, 15.09.2009, p. 1.

E. billi l-Unjoni Ewropea qegħda kulma jmur dejjem tikkoordina aktar l-azzjonijiet tagħha 
ma' mekkaniżmi oħra reġjonali u internazzjonali, stabbiliti fl-Afrika, fl-Ewropa u fl-
Amerika ta' Fuq u ta' Isfel biex jissorveljaw mill-qrib is-sitwazzjoni tad-difensuri tad-
drittijiet tal-bniedem u tħeġġeġ lill-Istati biex jiżguraw ambjent li jagħti lok lid-difensuri 
li jagħmlu x-xogħol tagħhom, skont l-obbligi internazzjonali u reġjonali tad-drittijiet tal-
bniedem, 

F. billi d-difensuri tad-drittijiet tal-bniedem iħabbtu wiċċhom 
huma stess ma' ksur tad-drittijiet tal-bniedem fil-kors tax-xogħol tagħhom, u billi dan il-
ksur jinkludi l-qtil, it-theddid ta' qtil, is-sekwestru u l-ħtif, l-arrest u d-detenzjoni 
arbitrarji, u azzjonijiet oħra ta' fastidju u intimidazzjoni, pereżempju permezz ta' 
kampanji ta' malafama u billi dan il-ksur jista' wkoll isir fuq il-membri tal-familja u l-
qraba tad-difensuri tad-drittijiet tal-bniedem, sabiex iwaqqfuhom milli jkomplu jwettqu l-
attivitajiet tagħhom, 

G. billi d-difensuri nisa tad-drittijiet tal-bniedem huma partikolarment f'riskju u gruppi u 
kategoriji oħra ta' difensuri li huma partikolarment esposti għall-attakki u għall-ksur tad-
drittijiet tal-bniedem minħabba l-ħidma li jwettqu, jinkludu d-difensuri li jaħdmu biex 
jippromwovu d-drittijiet ekonomiċi, soċjali u kulturali u dawk li jaħdmu għad-drittijiet 
tal-minoranzi, tal-popli indiġeni u ta' persuni lesbjani, omosesswali, bisesswali u 
transgender,

H. billi mezzi dejjem aktar sofistikati qed jintużaw għall-persekuzzjoni tad-difensuri tad-
drittijiet tal-bniedem, mhux biss permezz ta' teknoloġiji ġodda, iżda wkoll permezz ta' 
liġijiet restrittivi għall-NGOs u ostakli amministrattivi li jillimitaw ħafna l-ispazju u l-
possibbiltajiet li joperaw għal soċjetà ċivili indipendenti; jenfasizza f'dan ir-rigward li xi 
gvernijiet jostakolaw jew iwaqqfu lid-difensuri tad-drittijiet tal-bniedem milli jirreġistraw 
l-organizzazzjonijiet  uffiċjalment, u mbagħad iressquhom quddiem il-qorti talli jkunu 
eżerċitaw id-dritt tagħhom għal libertà ta' assoċjazzjoni b'mod illegali,

I. billi d-difensuri tad-drittijiet tal-bniedem huma wkoll ristretti u kultant ikunu fil-mira 
diretta ta' politiki, leġiżlazzjoni u proċeduri deskritti bħala miżuri ta' "sigurtà", li spiss 
ikunu akkumpanjati minn stigmatizzazzjoni u akkuża ta' terroriżmu,

1) Jagħti ġieħ lill-kontribut imprezzabbli li jagħtu d-difensuri tad-drittijiet tal-bniedem għall-
protezzjoni u l-promozzjoni tad-drittijiet tal-bniedem, l-istat tad-dritt, id-demokrazija u l-
prevenzjoni tal-konflitti, filwaqt li jissugraw is-sigurtà personali tagħhom stess;

2) Jiddispjaċih li minkejja l-għodod u l-mekkaniżmi eżistenti, fi ħdan l-Unjoni Ewropea ma 
nkisbet l-ebda protezzjoni koerenti u sistematika għad-difensuri tad-drittijiet tal-bniedem; 
jirrakkomanda lir-Rappreżentant Għoli tal-Unjoni Ewropea għall-Affarijiet Barranin u l-
Politika ta' Sigurtà biex tqis attivament l-iżvilupp ta' metodoloġija aktar orjentata lejn ir-
riżultati f'dan ir-rigward;

3) Iqis li l-UE jeħtieġ li tesprimi l-appoġġ politiku tagħha għall-azzjoni tad-difensuri tad-
drittijiet tal-bniedem u għalhekk, li tuża l-għodda kollha eżistenti u tiżviluppa 
mekkaniżmi ġodda li jappoġġaw u jippromwovu l-ħidma tad-difensuri tad-drittijiet tal-
bniedem permezz ta' strateġija parteċipattiva, li għandha tagħti kontribut għal ambjent 

favorevoli għad-difensuri; jenfasizza li dan għandu jsir flimkien ma' politika mmirata lejn 
il-prevenzjoni u l-ħarsien mill-ostilitajiet, kemm permezz ta' miżuri urġenti kif ukoll 
miżuri fit-tul;

It-tisħiħ u l-innovazzjonijiet istituzzjonali taħt it-Trattat ta' Lisbona

4) Ifakkar li t-Trattat ta' Lisbona, kif spjegat fl-Artikolu 3 u 21 tiegħu, ipoġġi l-promozzjoni 
u l-protezzjoni tad-drittijiet tal-bniedem fiċ-ċentru tal-azzjoni esterna tal-Unjoni; 
jenfasizza li għandha tingħata prijorità biex ikun żgurat li l-promozzjoni tad-drittijiet tal-
bniedem, kemm bħala valur bażiku kif ukoll bħala għan tal-politika barranija tal-Unjoni, 
tkun riflessa kif xieraq fil-ħolqien u fl-istruttura tas-Servizz Ewropew għall-Azzjoni 
Esterna, anke permezz tal-ħatra ta' riżorsi umani suffiċjenti; jitlob għalhekk li jinħatar 
punt fokali ċentrali b'responsabbiltà speċifika dwar difensuri tad-drittijiet tal-bniedem fi 
ħdan l-SEAE;

5) Ifakkar li l-implimentazzjoni tal-linji gwida dwar id-difensuri tad-drittijiet tal-bniedem 
mill-missjonijiet tal-UE s'issa kienet sodisfaċenti, iżda permezz tat-Trattat ta' Lisbona, id-
delegazzjonijiet tal-Kummissjoni fil-pajjiżi terzi issa se jkollhom opportunità rari biex 
jindirizzaw din il-kwistjoni hekk kif isiru delegazzjonijiet tal-Unjoni, bi rwol dejjem aktar 
importanti f'termini ta' rappreżentazzjoni tal-UE u tal-implimentazzjoni tal-politika tad-
drittijiet tal-bniedem; għalhekk itenni s-sejħa tiegħu biex sistematikament jinħatar uffiċjal 
politiku bi kwalifiki għolja b'responsabilità speċifika dwar id-drittijiet tal-bniedem u d-
demokrazija, u biex il-linji gwida dwar id-drittijiet tal-bniedem u l-implimentazzjoni 
tagħhom fil-programmi tat-taħriġ, jiġu integrati fid-deskrizzjonijiet tal-impjiegi u fil-
proċessi ta' evalwazzjoni tal-persunal tal-UE, 

6) Jistenna li l-ħatra tar-Rappreżentant Għoli għall-Affarijiet Barranin u l-Politika ta' 
Sigurtà, li fl-istess ħin hi Viċi President tal-Kummissjoni, u l-ħolqien ta' servizz komuni 
ta' azzjoni esterna, jistgħu konsiderevolment itejbu l-koerenza u l-effettività tal-UE f'dan 
il-qasam, u jirrakkomanda bil-qawwa li t-tħejjija ta' strateġiji lokali, inkluża l-
evalwazzjoni tagħhom, tkun istituzzjonalizzata mill-HR/VP, sabiex tiġi żgurata l-
implimentazzjoni reali tal-miżuri ta' protezzjoni stabbiliti fil-Linji Gwida tal-UE dwar id-
Difensuri tad-Drittijiet tal-Bniedem;

7) 8) Iqis li huwa meħtieġ li jitjiebu l-kuntatti, u li jsir segwitu sistematiku fuqhom, mas-
soċjetà ċivili indipendenti, kif ukoll l-aċċess għad-difensuri tad-drittijiet tal-bniedem 
għad-delegazzjonijiet tal-UE u għall-missjonijiet fuq il-post; jilqa' b'sodisfazzjon, f'dan ir-
rigward, it-talba mill-Presidenza Spanjola li jinħatar uffiċjal ta' kollegament lokali 
komuni minn fost il-missjonijiet tal-UE għad-difensuri tad-drittijiet tal-bniedem, bir-
responsabbiltà li jikkoordina l-attivitajiet tal-Unjoni Ewropea; iqis li dan se jiffaċilita l-
iskambju ta' informazzjoni mas-soċjetà ċivili u l-possibbiltà ta' reazzjoni rapida fil-każ ta' 
emerġenza; jitlob li l-Parlament Ewropew jiġi infurmat b'dawn il-ħatriet;

Lejn approċċ aktar koerenti u sistematiku fil-Politika tad-Drittijiet tal-Bniedem tal-UE

8) Jinsab imħasseb dwar in-nuqqas ta' implimentazzjoni tal-Linji Gwida tal-UE dwar id-
Difensuri tad-Drittijiet tal-Bniedem; jinsisti li dawn il-linji gwida għandhom jiġu 
implimentati kif suppost u b'mod sħiħ mid-Delegazzjonijiet kollha tal-UE u li għandhom 

isiru sforzi akbar biex ikun żgurat li kollha kemm huma jiżviluppaw strateġiji ta' 
implimentazzjoni lokali qabel tmiem l-2010, jew, fil-każ li l-istrateġiji ikunu jeżistu diġà, 
jiġu riveduti sal-istess żmien; jitlob li l-lista ta' dawn l-istrateġiji lokali ssir disponibbli 
għall-Parlament Ewropew u ppubblikata fir-Rapport Annwali tal-UE dwar id-Drittijiet 
tal-Bniedem;

9) Jistieden lill-Kunsill u lill-Kummissjoni biex b'mod attiv jinvolvu lid-difensuri tad-
drittijiet tal-bniedem fil-proċessi ta' abbozzar, monitoraġġ u reviżjoni tal-istrateġiji lokali, 
għax dan se jikkundizzjona l-valur effettiv ta' dawn l-istrateġiji;

10) Iqis li l-laqgħat annwali bejn id-difensuri tad-drittijiet tal-bniedem u d-diplomatiċi 
mitluba fil-linji gwida tal-UE jista' b'mod ċar jagħtu kontribut għat-twaqqif ta' proċess ta' 
dan it-tip; 

11) Jenfasizza l-bżonn ta' perspettiva tas-sessi fl-implimentazzjoni tal-linji gwida, 
b'azzjonijiet immirati favur id-difensuri nisa tad-drittijiet tal-bniedem u gruppi oħra 
partikolarment vulnerabbli, bħad-difensuri li jaħdmu biex jippromwovu d-drittijiet 
ekonomiċi, soċjali u kulturali u dawk li jaħdmu mal-minoranzi, il-popli indiġeni u persuni 
lesbjani, omosesswali, bisesswali u transgender;

12) Hu tal-fehma li l-aspetti ewlenin ta' strateġiji lokali għall-implimentazzjoni tal-Linji 
Gwida tal-UE dwar id-Difensuri tad-Drittijiet tal-Bniedem għandhom ikunu riflessi fid-
dokumenti ta' Strateġija tal-Pajjiżi, fil-Pjanijiet ta' Azzjoni tal-PEV, fil-Programmi ta' 
Azzjoni Annwali tal-EIDHR u fl-Istrument għall-Istabbiltà (IfS);

13) Itenni t-talba tiegħu li l-promozzjoni u l-protezzjoni tad-difensuri tad-drittijiet tal-
bniedem għandhom ikunu integrati fil-livelli kollha u fl-aspetti u fl-istrumenti kollha tal-
politika barranija tal-Unjoni sabiex tiżdied il-koerenza, l-effikaċja u l-kredibilità tal-
appoġġ tal-UE għad-difensuri tad-drittijiet tal-bniedem; iqis li l-iżvilupp ta' strateġiji tal-
pajjiżi speċifiċi dwar id-drittijiet tal-bniedem u d-demokrazija jistgħu jikkontribwixxu 
b'mod sostanzjali għal dan l-approċċ;

14) Iqis li d-difensuri tad-drittijiet tal-bniedem fil-pajjiżi terzi jistgħu ikunu protetti aħjar jekk 
id-djalogi dwar id-drittijiet tal-bniedem tal-UE ikunu aktar effettivi; jenfasizza l-bżonn li 
b'mod sistematiku titqajjem is-sitwazzjoni tad-difensuri tad-drittijiet tal-bniedem fid-
djalogi kollha politiċi u tad-drittijiet tal-bniedem ma' pajjiżi terzi, u jfakkar ir-
responsabbiltà ta' l-Istati li jiżguraw li l-obbligi u d-drittijiet kollha inkorporati fid-
Dikjarazzjoni tan-NU dwar id-Difensuri tad-Drittijiet tal-Bniedem ikunu inklużi fil-liġi 
nazzjonali, inkluż id-dritt għall-libertà ta' assoċjazzjoni u d-dritt li jirċievu finanzjament 
domestiku u barrani, kif ukoll il-libertà tal-espressjoni, li hija dritt li hu essenzjali għall-
ħidma tad-difensuri tad-drittijiet tal-bniedem; jenfasizza li l-istati sħab għandhom ukoll 
jiġu mfakkra dwar l-obbligu u r-responsabbiltà li jipproteġu u jippromwovu r-rispett tad-
difensuri tad-drittijiet tal-bniedem u tax-xogħol tagħhom, billi joħolqu l-kundizzjonijiet li 
jippermettu l-eżerċizzju sħiħ tal-promozzjoni, tal-monitoraġġ u tar-rappurtar dwar id-
drittijiet tal-bniedem;

15) Jikkundanna l-klima ta' impunità għall-ksur imwettaq kontra d-difersuri f'diversi pajjiżi 
tad-dinja; jistieden lill-Kunsill u lill-Kummissjoni biex iqajmu din il-kwistjoni fil-kuntatti 

bilaterali tagħhom, u jħeġġu lill-istat kollha sabiex jiżguraw li min wettaq delitt, 
indipendentement mill-pożizzjoni jew mill-funzjoni tiegħu, jitressaq quddiem il-ġustizzja 
permezz ta' proċeduri dixxiplinarji u kriminali indipendenti u effettivi;

16) Jirrimarka li l-parlamentari għandhom ukoll rwol kruċjali meta jiġu biex jiżguraw li l-
leġiżlazzjoni nazzjonali, li tista' potenzjalment taffettwa d-difensuri tad-drittijiet tal-
bniedem u l-attivitajiet tagħhom, tkun magħmula konformi ma' standards rikonoxxuti 
internazzjonalment tad-drittijiet tal-bniedem; għalhekk jenfasizza l-importanza ta' dawn 
il-kwistjonijiet li jkunu qed jiġu indirizzati b'mod sistematiku mill-Membri tal-Parlament 
Ewropew f'laqgħat bilaterali u multilaterali ma' parlamentari oħrajn, f'konformità mal-
linji gwida speċifiċi għall-azzjoni dwar id-drittijiet tal-bniedem u d-demokrazija tal-
Membri tal-PE fiż-żjarat tagħhom f'pajjiżi terzi;

17) Jenfasizza l-importanza li s-soċjetà ċivili indipendenti tkun involuta b'mod sħiħ fil-
preparazzjonijiet tad-djalogi dwar id-drittijiet tal-bniedem, permezz ta' seminars tas-
soċjetà ċivili jew mezzi oħra; iqis li r-rabta bejn is-seminars tas-soċjetà ċivili u d-djalogu 
formali jeħtieġ li tissaħħaħ, permezz ta' pubblikazzjonijiet tar-rakkomandazzjonijiet 
maħruġa u ta' segwitu u feedback aħjar lis-soċjetà ċivili ġaladarba d-djalogu jkun sar; 
jenfasizza l-importanza li jkomplu jitqajmu każijiet individwali matul id-djalogi u 
jikkunsidra li jekk il-lista ta' ismijiet tkun magħmula pubblika dan itejjeb l-impatt tal-
azzjonijiet tal-UE u jżid l-attenzjoni pubblika fuq dawn il-każijiet;

18) Iqis li l-Istrument Ewropew għad-Demokrazija u d-Drittijiet tal-Bniedem (EIDHR), li 
diġà wera l-kapaċità tiegħu li jappoġġja u jippromwovi r-rispett għad-drittijiet tal-
bniedem u t-tisħiħ tal-istat tad-dritt, għandu jkompli jtejjeb aktar l-appoġġ dirett għad-
difensuri tad-drittijiet tal-bniedem sabiex jintlaħqu l-ħtiġijiet tagħhom, kemm dawk għal 
żmien qasir u u kemm dawk fit-tul, filwaqt li jkun żgurat li jilħaq ukoll lil gruppi  
partikolarment vulnerabbli u d-difensuri li jgħixu f'żoni remoti;

Aktar trasparenza u viżibilità bħala miżura ta' protezzjoni

19) Jitlob lill-Kunsill u lill-Kummissjoni biex iżidu l-kuxjenza fost il-difensuri tad-drittijiet 
tal-bniedem, l-EEAS, l-ambaxxati tal-UE u l-Ministeri Barranin tal-UE dwar l-eżistenza 
tal-linji gwida permezz ta' azzjonijiet immirati; iqis li l-laqgħat annwali previsti fil-linji 
gwida jkunu mod kif jistgħu jintlaħqu aħjar id-difensuri tad-drittijiet tal-bniedem u wkoll 
tiżdied il-viżibilità tal-azzjoni tal-UE;

20) Jenfasizza li r-rikonoxximent pubbliku u l-viżibilità mogħtija lid-difensuri tad-drittijiet 
tal-bniedem u lix-xogħol tagħhom jista' wkoll jikkontribwixxi għall-ħarsien tagħhom 
f'ċirkostanzi diffiċli, billi dawk li jistgħu jagħmlulhom il-ħsara jista' jkun li jibqgħu lura 
milli jaġixxu meta l-abbużi ma jseħħux inosservati; jistieden lill-Istati Membri tal-UE u 
lid-delegazzjoni tal-UE biex, kull meta jkun possibbli, jippubblikaw démarches u 
attivitajiet oħra li jkunu twettqu rigward xi każ speċifiku, dejjem b'konsultazzjoni mad-
difensur tad-drittijiet tal-bniedem u l-familja tiegħu jew tagħha; jistieden lill-Missjonijiet 
tal-UE biex tipprovdi d-difensuri tad-drittijiet tal-bniedem u/jew il-familji tagħhom 
b'feedback sistematiku dwar kwalunkwe azzjoni, ikun xi ikun il-format tagħha, meħuda 
għan-nom tagħhom, kif spjegat fil-linji gwida;

21) Jistieden lir-Rappreżentant Għoli tal-Unjoni Ewropea għall-Affarijiet Barranin u l-

Politika ta' Sigurtà biex b'mod sistematiku tiltaqa' mad-difensuri tad-drittijiet tal-bniedem 
meta tivvjaġġa b'mod uffiċjali f'pajjiżi terzi u jenfasizza li d-difensuri tad-drittijiet tal-
bniedem għandhom b'mod imperattiv ikunu inklużi fil-mandat tar-Rappreżentanti 
Speċjali tal-UE; jenfasizza li kemm ir-Rappreżentant Għoli kif ukoll ir-Rappreżentanti 
Speċjali se jinżammu responsabbli mill-Parlament Ewropew għall-azzjoni tagħhom f'dan 
ir-rigward;

22) Jenfasizza l-ħtieġa li b'mod attiv jiġu appoġġati u żviluppati proposti dwar kif in-netwerk 
tal-Premju Sakharov, imniedi f'Diċembru 2008 fl-okkażjoni tal-20 Anniversarju tal-
Premju Sakharov, jista' jintuża bħala parti minn appoġġ sostnut għad-difensuri tad-
drittijiet tal-bniedem, u anke biex wieħed jikkapitalizza aħjar mill-kontribut possibbli ta' 
dawk li jingħataw il-premju għal azzjonijiet differenti mill-Parlament Ewropew, bl-għan 
li jkun sodisfat il-mandat tiegħu;

Lejn azzjoni aktar ikkoordinata u orjentata lejn ir-riżultati favur id-Difensuri tad-Drittijiet 
tal-Bniedem

23) Iqis li l-UE jeħtieġ li tiżviluppa approċċ olistiku lejn id-difensuri tad-drittijiet tal-bniedem 
sabiex tiżdied il-kredibilità u l-effiċjenza tal-politika tal-UE bejn l-Istati Membri tal-UE u 
b'relazzjoni ma' pajjiżi terzi, billi fl-istess waqt jiġu inklużi miżuri ta' appoġġ biex 
jiżguraw l-attivitajiet tagħhom, kif ukoll miżuri ta' prevenzjoni u  ta' protezzjoni, filwaqt 
li jitqiesu l-ħtiġijiet tad-difensuri tad-drittijiet tal-bniedem, kemm dawk għal żmien qasir 
kif ukoll dawk għal żmien twil; jenfasizza li l-istrateġija riveduta tal-EIDHR u l-linji 
gwida tal-UE dwar id-difensuri tad-drittijiet tal-bniedem għandhom jirriflettu dan l-
approċċ;

24) Iqis, sabiex tiġi żviluppata azzjoni aktar orjentata lejn ir-riżultati, li r-Rappreżentant Għoli 
tal-Unjoni Ewropea għall-Affarijiet Barranin u l-Politika ta' Sigurtà għandha tevalwa l-
implimentazzjoni tal-Linji Gwida tal-UE dwar id-Difensuri tad-Drittijiet tal-Bniedem ta' 
kull delegazzjoni tal-UE fil-pajjiżi terzi u tagħti prijorità lil dawk il-missjonijiet għal 
azzjoni msaħħa fejn ikun ċar li l-implimentazzjoni tkun dgħajfa; 

25) Itenni t-talba tiegħu lill-Istati Membri biex jiżviluppaw bħala kwistjoni ta' prijorità,  
politika kkoordinata dwar il-ħruġ ta' viżi ta' emerġenza għad-Difensuri tad-Drittijiet tal-
Bniedem u għall-membri tal-familji tagħhom. L-iskemi speċjali li jeżistu fi Spanja u fl-
Irlanda jistgħu jservu bħala eżempju ta' dan; huwa tal-fehma li referenza ċara għal din il-
possibbiltà fl-Abbozz ta' Manwal għall-ipproċessar tal-applikazzjonijiet għall-viżi u l-
modifika ta' viżi maħruġa jkun ta' għajnuna kbira biex jitwettaq dan l-approċċ komuni, kif 
diġà ntqal mill-Parlament Ewropew matul il-proċess ta' skrutinju legali għall-miżura 
msemmija hawn fuq;

26) Jenfasizza l-ħtieġa li dawn il-viżi ta' emerġenza jkunu akkumpanjati mill-possibilità ta' 
protezzjoni temporanja u kenn fl-Ewropa għad-difensuri tad-drittijiet tal-bniedem; jilqa' l-
inizjattiva ta' Bliet ta' Kenn promossa mill-Presidenza Ċeka u jitlob li din tkompli tiġi 
avvanzata; jitlob li jkun hemm aktar appoġġ għall-inizjattivi oħra li diġà jeżistu f'dan ir-
rigward;

27) Jenfasizza wkoll li fil-każ ta' sitwazzjonijiet fejn il-ħajja jew is-saħħa fiżika u mentali ta' 

difensur tad-drittijiet tal-bniedem jistgħu jkunu f'riskju, l-Istati Membri u d-
delegazzjonijiet tal-UE għandhom jappoġġaw u jiżviluppaw għodod oħra ta' protezzjoni u 
mekkaniżmi ta' rispons urġenti; iqis li dan għandu jsir f'kooperazzjoni mill-qrib mad-
difensuri lokali tad-drittijiet tal-bniedem u s-soċjetà ċivili;

28) Jilqa' l-kooperazzjoni attwali bejn il-mekkaniżmi ta' protezzjoni eżistenti fil-livell 
Ewropew u internazzjonali, li jistgħu jiġu msaħħa aktar permezz ta' skambju sistematiku 
ta' informazzjoni u ta' strateġija, biex tkun żgurata kumplimentarjetà aħjar bejniethom 
kollha f'termini kemm ta' qsim ta' informazzjoni għal każijiet ta' emerġenza kif ukoll ta' 
koordinazzjoni għal azzjonijiet ta' appoġġ għal żmien twil; jilqa' f'dan ir-rigward il-
laqgħat annwali organizzati mill-Kunsill tal-Ewropa kif ukoll l-inizjattiva meħuda mill-
Osservatorju għall-Protezzjoni tad-Difensuri tad-Drittijiet tal-Bniedem, programm 
konġunt tal-Federazzjoni Internazzjonali tad-Drittijiet tal-Bniedem (FIDH) u l-
Organizzazzjoni Dinjija Kontra t-Tortura (OMCT), u l-Kummissjoni Inter-Amerikana 
għad-Drittijiet tal-Bniedem (IACHR), bil-għan li tissaħħaħ l-interazzjoni bejn il-
mekkaniżmi u l-istituzzjonijiet internazzjonali u reġjonali għall-protezzjoni tad-difensuri 
tad-drittijiet tal-bniedem;  jistieden lit-taskforces eżistenti dwar id-difensuri tad-drittijiet 
tal-bniedem fl-Ewropa, fil-qafas tal-Grupp ta' Ħidma tal-Kunsill dwar id-Drittijiet tal-
Bniedem u l-Kunsill tal-Ewropa, inizjattiva tal-Kummissarju għad-Drittijiet tal-Bniedem, 
sabiex jistudjaw modi ta' kif jistgħu jaħdmu aktar mill-qrib flimkien; 

29) Iqis li fil-kuntest tal-implimentazzjoni tat-Trattat ta' Lisbona, l-istituzzjonijiet tal-UE 
għandhom jagħmlu sforzi speċjali biex jistabbilixxu mekkaniżmu ta' kooperazzjoni 
interistituzzjonali dwar id-difensuri tad-drittijiet tal-bniedem; jagħraf li l-ħolqien ta' 
mekkaniżmu ta' dan it-tip jista' jkun faċilitat permezz tat-twaqqif ta' punti fokali għad-
difensuri tad-drittijiet tal-bniedem fl-istituzzjonijiet u fl-organi kollha tal-UE; 

30) Jistieden lill-Kunsill u lill-Kummissjoni biex jistudjaw il-possibilità li joħolqu sistema ta' 
twissija komuni għall-istituzzjonijiet kollha tal-UE u għall-mekkaniżmi l-oħra kollha ta' 
protezzjoni;

31) Jemmen li l-qsim tal-informazzjoni jista' jkun faċilitat ukoll permezz tal-ħolqien ta' 
bażijiet tad-data speċifiċi, jew "log books", sabiex jinżamm rendikont tal-attivitajiet 
imwettqa, b'mod speċjali rigward individwi;

32) Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill, lill-
Kummissjoni u lill-Istati Membri tal-UE.

NOTA SPJEGATTIVA

Daħla
Id-difensuri tad-drittijiet tal-bniedem madwar id-dinja kollha huma atturi importanti tal-
protezzjoni u l-promozzjoni tad-drittijiet bażiċi tal-bniedem, ħafna drabi anke b'sogru għall-
ħajja tagħhom stess. Id-difensuri tad-drittijiet tal-bniedem huma wkoll atturi kruċjali tal-bidla, 
u atturi prinċipali tal-proċessi demokratiċi tal-pajjiżi tagħhom, u b'hekk jikkostitwixxu r-rabta 
umana bejn id-demokrazija u rispett għad-drittijiet tal-bniedem. L-appoġġ għad-difensuri tad-
drittijiet tal-bniedem huwa wkoll element li ilu stabbilit fil-politika tad-drittijiet tal-bniedem u  
tar-relazzjonijiet esterni tal-Unjoni Ewropea. 

Wasal iż-żmien li nagħtu ħarsa aktar mill-qrib lejn il-politiki tal-UE favur id-difensuri tad-
drittijiet tal-bniedem, li nevalwaw il-mekkaniżmi eżistenti, u li nipproponu aktar passi għall-
ġejjieni, biex insaħħu x-xogħol tad-difensuri tad-drittijiet tal-bniedem permezz ta' strateġija 
parteċipattiva u tkun żgurata l-protezzjoni permezz ta' miżuri urġenti kif ukoll miżuri għal 
żmien twil.

Min jista' jkun Difensur tad-Drittijiet tal-Bniedem?
Id-Dikjarazzjoni tan-NU dwar id-difensuri tad-drittijiet tal-bniedem adottata fl-1998 illum 
tikkostitwixxi d-dokument ta' referenza għall-mekkaniżmi kollha internazzjonali u reġjonali, 
għax tiddeskrivi d-drittijiet ta' individwi u organizzazzjonijiet li huma essenzjali għad-difiża 
tad-drittijiet tal-bniedem, u l-obbligi tal-istat biex jipprovdu appoġġ u protezzjoni għal attività 
ta' dan it-tip.

Skont id-dikjarazzjoni, "difensur tad-drittijiet tal-bniedem" huwa terminu li jintuża biex 
jiddeskrivi persuni li, individwalment jew ma' oħrajn, jaġixxu biex jippromwovu jew 
jipproteġu d-drittijiet tal-bniedem. Iżda difensur tad-drittijiet tal-bniedem irid jaħdem b'mezzi 
paċifiċi. Id-definizzjoni ma tinkludix individwi u gruppi li jwettqu jew ixerrdu l-vjolenza.

Skont din il-kategorizzazzjoni wiesgħa, id-difensuri tad-drittijiet tal-bniedem jistgħu jkunu 
kwalunkwe persuna jew grupp ta' persuni li jaħdmu biex jippromwovu d-drittijiet tal-
bniedem, minn organizzazzjonijiet intergovernattivi bbażati fl-akbar bliet tad-dinja sa 
individwi li jaħdmu fil-komunitajiet lokali tagħhom.  Id-difensuri jistgħu jkunu ta' kwalunkwe 
sess, b'etajiet li jvarjaw, minn kwalunkwe parti tad-dinja u minn kull xorta ta' sfond 
professjonali jew sfond ieħor. B'mod partikolari, importanti li wieħed jinnota li d-difensuri 
tad-drittijiet tal-bniedem ma jinstabux biss fi ħdan l-NGOs u l-organizzazzjonijiet 
intergovernattivi iżda xi kultant jistgħu jkunu wkoll uffiċjali tal-gvern, ħaddiema taċ-ċivil jew 
membri tas-settur privat. 

X'jagħmlu d-difensuri tad-drittijiet tal-bniedem?
Id-difensuri tad-drittijiet tal-bniedem huma identifikati permezz tax-xogħol li jwettqu u huwa 
permezz ta' deskrizzjoni tal-azzjonijiet tagħhom u ta' wħud mill-kuntesti li jaħdmu fihom li 
dan it-terminu jista' jiġi spjegat bl-aħjar mod. 

Id-difensuri tad-drittijiet tal-bniedem jaħdmu għar-realizzazzjoni ta' wieħed jew aktar mid-

drittijiet kollha imħaddna fid-Dikjarazzjoni Universali tad-Drittijiet tal-Bniedem tal-1948 u 
strumenti oħra internazzjonali tad-drittijiet tal-bniedem. Konsegwentement, huma jaħdmu 
għall-promozzjoni u l-protezzjoni tad-drittijiet ċivili u politiċi kif ukoll il-promozzjoni, il-
protezzjoni u r-realizzazzjoni tad-drittijiet ekonomiċi, soċjali u kulturali.

Id-difensuri tad-drittijiet tal-bniedem għandhom sehem proattiv fil-konsolidazzjoni tal-
prinċipji demokratiċi, u l-attivitajiet tagħhom jinkludu l-ġbir u t-tixrid ta' informazzjoni dwar 
ksur tad-drittijiet tal-bniedem, appoġġ lill-vittmi ta' ksur tad-drittijiet tal-bniedem, kontribut 
għall-implimentazzjoni tal-konvenzjonijiet tad-drittijiet tal-bniedem, azzjonijiet biex jiżguraw 
l-obbligu ta' rendikont u sabiex tintemm l-impunità, appoġġ għall-governanza tajba, u ħafna 
drabi huma sħab kruċjali għall-iżvilupp tal-edukazzjoni u t-taħriġ dwar id-drittijiet tal-
bniedem.

Ksur imwettaq kontra d-difensuri tad-drittijiet tal-bniedem
Id-difensuri tad-drittijiet tal-bniedem spiss iħabbtu wiċċhom huma stess ma' ksur tad-drittijiet 
tal-bniedem waqt ix-xogħol tagħhom. Dan jinkludi l-qtil, it-theddid ta' qtil, is-sekwestru u l-
ħtif, l-arrest u d-detenzjoni arbitrarji, u xi kultant it-tortura. Id-difensuri tad-drittijiet tal-
bniedem spiss ikunu soġġetti għal fastidju, u ħafna kienu l-vittmi ta' kampanji ta' malafama. 
Xi kultant, mod ieħor ta' kif jippruvaw iwaqqfulhom ix-xogħol tagħhom ikun permezz ta' 
akkużi kriminali jew akkużi oħra. Dimostrazzjonijiet paċifiċi, u t-tressiq ta' ilmenti ġieli 
wasslu għal akkużi li kisru l-paċi pubblika u akkużi ta' ħuliganiżmu, b'sentenzi tal-qorti 
severi. Politiki, leġiżlazzjoni u proċeduri deskritti bħala "miżuri tas-sigurtà", pereżempju l-
liġijiet ta' kontra t-terroriżmu, xi drabi jkunu applikati b'tali mod li jirrestrinġu l-ħidma tad-
difensuri tad-drittijiet tal-bniedem jew ikunu mmirati direttament kontra d-difensuri nfushom.

Id-Difensuri Nisa tad-Drittijiet tal-Bniedem u gruppi oħra partikolarment f'riskju

Id-difensuri nisa tad-drittijiet tal-bniedem iħabbtu wiċċhom ma' riskji u ostakoli partikolari 
fit-twettiq effettiv tax-xogħol tagħhom favur id-drittijiet tal-bniedem. Dawn in-nisa jkunu 
f'riskju kemm minħabba min huma u kemm minħabba dak li jagħmlu. Ta' sikwit, il-vjolenza 
jew it-theddid kontrihom ikunu ta' natura sesswali, jew inkella jiffaċċjaw restrizzjonijiet fil-
ħidma tagħhom minħabba s-sess tagħhom. Barra minn hekk, il-preġudizzju, l-esklużjoni u ċ-
ċaħda pubblika kemm mill-forzi tal-istat kif ukoll minn atturi soċjali joħolqu piż kbir fil-ħajja 
tagħhom. Ħafna difensuri nisa tad-drittijiet tal-bniedem ikollhom ukoll ir-responsabbiltà ta' 
kuljum li jindukraw lil tfal żgħar jew lil ġenituri anzjani, u sikwit isibuha diffiċli ħafna biex 
ikomplu x-xogħol tagħhom għad-drittijiet tal-bniedem meta jafu li jekk jiġu arrestati jew 
detenuti, ma jkunux jistgħu iwettqu dan l-irwol fil-familja.

Din is-sitwazzjoni partikolari hija rikonoxxuta fil-Linji Gwida tal-UE, li jenfasizzaw li huwa 
importanti li tiġi applikata perspettiva tas-sessi fit-trattament tal-kwistjoni tad-difensuri tad-
drittijiet tal-bniedem u jitlob lill-missjonijiet biex jagħtu attenzjoni partikolari lir-riskji 
speċifiċi li jħabbtu wiċċhom magħhom id-difensuri nisa tad-drittijiet tal-bniedem. Saru diversi 
kampanji fil-livell tal-UE, waqt diversi Presidenzi, biex iżidu l-isforzi u jilħqu aħjar lid-
difensuri nisa tad-drittijiet tal-bniedem.

Gruppi u kategoriji oħra ta' difensuri li huma partikolarment esposti għall-attakki u għall-ksur 
tad-drittijiet tal-bniedem bħala riżultat tal-ħidma li jwettqu, b'mod partikolari skont ir-rapport 
tal-2007 tar-Rappreżentant Speċjali tad-Difensuri tad-Drittijiet tal-Bniedem u rikonoxxuti fl-

aħħar reviżjoni tal-Linji Gwida tal-UE fl-2008, jinkludu d-difensuri li jaħdmu għall-
promozzjoni tad-drittijiet ekonomiċi, soċjali u kulturali u dawk li jaħdmu mal-minoranzi, mal-
popli indiġeni u mal-persuni lesbjani, omosesswali, bisesswali u transgender.

II. In-NU u l-mekkaniżmi ta' protezzjoni reġjonali għad-difensuri tad-drittijiet tal-
bniedem

Ir-Rapporteur Speċjali tan-NU
Fis-sena 2000, il-Kummissjoni dwar id-Drittijiet tal-Bniedem talbet lis-Segretarju Ġenerali 
biex jistabbilixxi mandat dwar id-difensuri tad-drittijiet tal-bniedem, biex jagħti appoġġ għall-
implimentazzjoni tad-Dikjarazzjoni dwar id-difensuri tad-drittijiet tal-bniedem u wkoll biex 
jiġbor informazzjoni dwar is-sitwazzjoni attwali tad-difensuri tad-drittijiet tal-bniedem 
madwar id-dinja. Din il-kariga kienet okkupata mis-Sra Hina Jilani sal-2008, meta ġiet 
sostitwita mis-Sra Margaret Sekaggya. Il-mandat dwar id-difensuri tad-drittijiet tal-bniedem 
hu wiesa' u jistipula li l-funzjonijiet prinċipali tar-Rapporteur Speċjali huma li: 

 tfittex, tirċievi, teżamina u tirrispondi għal informazzjoni dwar is-sitwazzjoni tad-
difensuri tad-drittijiet tal-bniedem; 

 tistabbilixxi kooperazzjoni u twettaq djalogu mal-gvernijiet u ma' atturi interessati 
oħra dwar il-promozzjoni u l-implimentazzjoni effettiva tad-Dikjarazzjoni; 

 tirrakkomanda strateġiji effettivi biex tipproteġi aħjar lid-difensuri tad-drittijiet tal-
bniedem u twettaq segwitu ta' dawn ir-rakkomandazzjonijiet; 

Sabiex tagħmel dan, ir-Rapporteur Speċjali tippreżenta rapport annwali lill-Kunsill tad-
Drittijiet tal-Bniedem u lill-Assemblea Ġenerali, twettaq żjarat tal-pajjiżi, u titratta każijiet  ta' 
tħassib individwali mal-Gvernijiet. Dan tal-aħħar spiss isir permezz ta' ittri ta' urġenza. Sa 
mill-ħolqien tal-mandat, ġew mibgħuta aktar minn 2100 komunikazzjoni lil xi 120 pajjiżi 
dwar is-sitwazzjoni ta' 3600 difensur tad-drittijiet tal-bniedem. Fl-ewwel rapport tagħha, is-
Sra Sekaggya iffokat prinċipalment fuq ir-Reviżjoni Perjodika Universali bħala mekkaniżmu 
ta' valur strateġiku biex tiġi riveduta, u, wieħed jittama, imtejba, is-sitwazzjoni tad-difensuri 
tad-drittijiet tal-bniedem fl-istati riveduti.

Afrika
Il-Kummissjoni Afrikana dwar id-Drittijiet tal-Bniedem u tal-Popli (ACHPR) hi mekkaniżmu 
ta' monitoraġġ indipendenti tal-Unjoni Afrikana. Ix-xogħol tagħha jinkludi l-promozzjoni u l-
protezzjoni tad-drittijiet tal-bniedem u l-interpretazzjoni tad-dispożizzjonijiet tal-Karta 
Afrikana dwar id-Drittijiet tal-Bniedem u tal-Popli. Fl-2004, l-ACHPR ħatret lis-Sra Reine 
Alapini-Gansou Rapporteur Speċjali għad-Difensuri tad-Drittijiet tal-Bniedem, sabiex 
issaħħaħ il-protezzjoni tad-drittijiet tad-difensuri tad-drittijiet tal-bniedem fl-Afrika, filwaqt li 
fl-2009, ħadilha postha s-Sur Mohamed Bechir Khalfallah.

Amerika ta' Fuq u ta' Isfel
Il-Kummissjoni Inter-Amerikana dwar id-Drittijiet tal-Bniedem (IACHR) hi mekkaniżmu 
indipendenti tal-OAS u nħolqot biex tippromwovi u tipproteġi d-drittijiet tal-bniedem fl-
Amerika ta' Fuq u ta' Isfel.

Il-ħidma tagħha għad-difensuri tad-drittijiet tal-bniedem hi kkoordinata permezz ta' Unità tad-
Difensuri tad-Drittijiet tal-Bniedem li tissorvelja, tanalizza u tirrapporta dwar is-sitwazzjoni 

tad-difensuri tad-drittijiet tal-bniedem fir-reġjun. Hija tagħti wkoll pariri lill-IACHR dwar 
petizzjonijiet individwali mid-difensuri tad-drittijiet tal-bniedem għal miżuri ta' prekawzjoni, 
li jistgħu jiġu ordnati meta persuna tkun f'riskju ta' "ħsara serja u irreparabbli" bħala riżultat 
tal-ksur tad-drittijiet tagħha. Il-miżuri ta' prekawzjoni jinkludu kemm miżuri ta' sigurtà kif 
ukoll investigazzjonijiet tat-theddid jew ksur ieħor kontra d-difensuri tad-drittijiet tal-
bniedem, sabiex jiġu indirizzati l-kawżi ta' bażi u jżommu l-ksur milli jerġa' jseħħ. 

Ewropa

OSKE/ODIHR:
F'Diċembru 2003, l-Uffiċċju tal-OSKE għall-Istituzzjonijiet Demokratiċi u Drittijiet tal-
Bniedem (ODIHR), li hu bbażat f'Varsavja, ħoloq programm speċjali dwar il-libertà ta' 
assoċjazzjoni u, mill-2007, stabbilixxa Punt Fokali għad-difensuri tad-drittijiet tal-bniedem. 
Dan il-Punt Fokali "jimmonitorja mill-qrib is-sitwazzjoni tad-difensuri tad-drittijiet tal-
bniedem, jidentifika kwistjonijiet li jqajmu tħassib, u jfittex li jippromwovi u jipproteġi l-
interessi tad-difensuri." L-ODIHR joħroġ ukoll rapporti annwali dwar id-difensuri tad-
drittijiet tal-bniedem fir-reġjun tal-OSKE.

Il-Kunsill tal-Ewropa
Fi Frar 2008, il-Kumitat tal-Ministri tal-Kunsill tal-Ewropa adotta d-Dikjarazzjoni dwar 
azzjoni tal-Kunsill tal-Ewropa biex titjieb il-protezzjoni tad-difensuri tad-drittijiet tal-bniedem 
u jkunu promossi l-attivitajiet tagħhom.

Id-dikjarazzjoni tfakkar li l-istati għandhom ir-responsabilità primarja li joħolqu ambjent 
favorevoli għall-ħidma tad-difensuri tad-drittijiet tal-bniedem, li jippermetti lill-individwi, 
gruppi u assoċjazzjonijiet li jwettqu attivitajiet paċifiċi għall-promozzjoni u l-protezzjoni tad-
drittijiet tal-bniedem mingħajr restrizzjonijiet oħra għajr dawk awtorizzati taħt il-Konvenzjoni 
Ewropea dwar id-Drittijiet tal-Bniedem. Hi telenka l-miżuri differenti li għandhom jittieħdu 
mill-istati f'dan ir-rigward, bħat-tisħiħ tas-sistema ġudizzjarja, l-iżgurar tal-eżistenza ta' 
rimedji effettivi, it-twettiq ta' investigazzjonijiet kriminali fil-pront, indipendenti u siewja, it-
tisħiħ tal-kapaċitajiet u tal-kompetenzi tal-ombudspersons u ta' istituzzjonijiet nazzjonali tad-
drittijiet tal-bniedem li jirċievu l-ilmenti u l-iżgurar ta' aċċess effettiv għall-Qorti Ewropea 
tad-Drittijiet tal-Bniedem (ECtHR) u mekkaniżmi oħra ta' protezzjoni tad-drittijiet tal-
bniedem".  L-istati membri tal-Kunsill tal-Ewropa huma wkoll mitluba li jipprovdu miżuri 
protettivi għal assistenza b'ħeffa għad-difensuri tad-drittijiet tal-bniedem f'riskju f'pajjiżi terzi, 
inkluża l-osservazzjoni tal-proċessi legali u l-ħruġ ta' viżi ta' emerġenza. 

Id-Dikjarazzjoni approvat il-prattika żviluppata tal-Kummissarju għad-Drittijiet tal-Bniedem 
tal-Kunsill tal-Ewropa li jappoġġa u jipprovdi protezzjoni għad-difensuri tad-drittijiet tal-
bniedem, u stiednet lill-Kummissarju biex isaħħaħ ir-rwol u l-kapaċità tal-Uffiċċju tiegħu. 

Fil-qafas tal-promozzjoni tal-osservanza effettiva u t-tgawdija sħiħa tad-drittijiet tal-bniedem 
fiż-żona tal-Kunsill tal-Ewropa, il-Kummissarju għad-Drittijiet tal-Bniedem, istituzzjoni 
indipendenti u imparzjali, taħdem biex tevalwa s-sitwazzjoni konkreta tad-drittijiet tal-
bniedem f'kull stat membru, tirreaġixxi għall-problemi u tagħti pariri, meta jkun rilevanti, 
dwar il-miżuri korrettivi. L-attivitajiet tal-Kummissarju b'appoġġ għad-difensuri tad-drittijiet 
tal-bniedem jinkludu:

• Monitoraġġ tas-sitwazzjoni tad-difensuri tad-drittijiet tal-bniedem fil-livell nazzjonali u 
reġjonali bil-għan li jiġu identifikati l-lakuni u n-nuqqasijiet fil-leġiżlazzjoni, fir-regolamenti 
u fil-prattiki nazzjonali, li jistgħu jolqtu l-kundizzjonijiet tax-xogħol tagħhom u s-sigurtà 
tagħhom; 

• Rappurtar pubbliku dwar is-sitwazzjoni tad-difensuri tad-drittijiet tal-bniedem;

• Interventi f'każijiet urġenti ta' difensuri tad-drittijiet tal-bniedem f'riskju, pubblikament jew 
b'mezzi kunfidenzjali, b'mod partikolari li jitolbu lill-gvernijiet jimplimentaw l-obbligi 
tagħhom relatati mad-drittijiet tal-bniedem u li jgħinuhom isibu soluzzjoni għall-problemi li 
jistgħu iħabbtu wiċċhom magħhom id-difensuri; 

• Tqajjim tal-kuxjenza pubblika u t-tisħiħ tan-netwerks. Il-websajt tal-Kummissarju għandha 
paġna partikolari ddedikata lid-difensuri tad-drittijiet tal-bniedem; 

• Kooperazzjoni, koordinazzjoni u kumplimentarjetà ma' msieħba u atturi ewlenin bħar-
Rapporteur Speċjali għad-Difensuri tad-Drittijiet tal-Bniedem, l-OSKE-ODIHR, l-UE, l-
organizzazzjonijiet mhux governattivi u l-istrutturi nazzjonali tad-drittijiet tal-bniedem. Għal 
dan il-għan, il-Kummissarju ħoloq taskforce.

Unjoni Ewropea 

Linji Gwida tal-UE dwar id-Difensuri tad-Drittijiet tal-Bniedem
Il-linji gwida tal-UE dwar id-difensuri tad-drittijiet tal-bniedem ġew adottati fl-2004 u 
aġġornati fl-2008, sabiex jiġu razzjonalizzati l-azzjonijiet tal-UE favur id-difensuri tad-
drittijiet tal-bniedem. Il-linji gwida joffru proposti konkreti, speċjalment għall-Missjonijiet 
tal-UE f'pajjiżi terzi, dwar il-monitoraġġ tas-sitwazzjoni tad-difensuri tad-drittijiet tal-
bniedem, pereżempju fil-paġni ta' informazzjoni (fact sheets) dwar id-drittijiet tal-bniedem, 
kif ukoll dwar l-appoġġ permezz ta' rikonoxximent viżibbli, kuntatti regolari jew 
osservazzjoni tal-proċessi legali, meta jkun meħtieġ. Aspett ieħor importanti hu l-appoġġ 
għall-mekkaniżmi tan-NU u l-koordinazzjoni mal-istrumenti reġjonali l-oħra, kif ukoll il-
ħtieġa li l-politika tal-iżvilupp tintuża wkoll biex jiġu protetti d-difensuri tad-drittijiet tal-
bniedem.

Filwaqt li l-linji gwida huma għodda importanti u jirrappreżentaw impenn mill-UE, kemm l-
evalwazzjonijiet interni tal-Kunsill fl-20061, kif ukoll l-evalwazzjonijiet esterni, bħal 
pereżempju rapport tal-organizzazzjoni Amnesty International fl-20072, urew il-qabża li 
teżisti bejn l-ambizzjonijiet u l-implimentazzjoni reali. Il-konklużjonijiet tal-Kunsill jinkludu 
firxa wiesgħa ta' rakkomandazzjonijiet kemm lill-Kapijiet tal-Missjonijiet, lill-Istati Membri u 
lill-istituzzjoniiet tal-UE, dwar attivitajiet ta' qawmien ta' kuxjenza, aktar taħriġ, outreach 
aktar proattiv u appoġġ imsaħħaħ. Minn dakinhar, saru xi sforzi biex jiġu żviluppati strateġiji 
lokali għall-implimentazzjoni, u għat-twaqqif ta' gruppi lokali tad-drittijiet tal-bniedem fil-
livell tal-UE f'pajjiżi terzi, sabiex tiġi żgurata koordinazzjoni akbar bejn il-missjonijiet 
                                               
1 Konklużjonijiet tal-Kunsill dwar il-Linji Gwida tal-UE dwar id-difensuri tad-drittijiet tal-bniedem
2 “Ensuring Protection? The European Union and human rights defenders”, Amnesty International, Mejju 2007,
Indiċi tal-AI: EUR 01/007/2007,

differenti. Madankollu, għad baqa' ħafna xi jsir. Filwaqt li ħafna mir-rakkomandazzjonijiet 
għadhom validi, jew għad iridu jiġu trasformati f'azzjoni konkreta, il-ħolqien tas-Servizz 
Ewropew għall-Azzjoni Esterna iqiegħed l-implimentazzjoni tagħhom f'kuntest ġdid, kuntest
li joffri sfida.

Id-difensuri tad-drittijiet tal-bniedem huma wkoll atturi importanti fl-implimentazzjoni ta' 
ħafna mil-linji gwida l-oħra, filwaqt li l-linji gwida l-oħra jistgħu iservu ta' għodda biex 
jappoġġawhom. Eżempju wieħed ta' dan hu d-djalogi dwar id-drittijiet tal-bniedem, li sikwit 
jitħejjew permezz ta' seminars tas-soċjetà ċivili, bl-għan li jingħata kontribut lid-djalogu, 
filwaqt li xi djalogi jagħtu wkoll l-opportunità li jitqajmu każijiet individwali, jew tal-inqas li 
tiġi diskussa l-qagħda u l-problemi li jħabbtu wiċċhom magħhom id-difensuri. 

Istrument Ewropew għad-Demokrazija u d-Drittijiet tal-Bniedem  (EIDHR)
L-Istrument Ewropew għad-Demokrazija u d-Drittijiet tal-Bniedem hu l-istrument finanzjarju 
tal-UE għall-appoġġ għad-drittijiet tal-bniedem u d-demokrazija, prinċiplament implimentat 
b'kooperazzjoni ma' organizzazzjonijiet tas-soċjetà ċivili. Waħda mill-innovazzjonijiet fir-
regolament adottat fl-2006, li kienet possibbli permezz ta' reviżjoni tar-regolament 
finanzjarju, hija li issa jista' wkoll jagħti appoġġ lil NGOs li mhumiex rikonoxxuti, u dan jista' 
jkun partikolarment importanti għal dawk li jaħdmu f'sitwazzjonijiet partikolarment diffiċli, 
koperti mill-objettiv 1 tal-istrument, u pass 'il quddiem għall-appoġġ tal-UE għad-difensuri 
tad-drittijiet tal-bniedem.

Waqt in-negozjati tar-Regolament (KE 1889/2006), waħda mill-prijoritajiet assoluti tal-
Parlament Ewropew kienet l-introduzzjoni ta' mekkaniżmu ta' emerġenza għall-appoġġ tad-
difensuri tad-drittijiet tal-bniedem. L-Artikolu 9 tar-Regolament, taħt it-titolu Miżuri Ad Hoc, 
jgħid: "il-Kummissjoni tista' talloka għotjiet żgħar fuq bażi ad hoc lil difensuri tad-drittijiet 
tal-bniedem biex twieġeb għal bżonnijiet urġenti ta' protezzjoni". L-idea prinċipali kienet li d-
delegazzjonijiet tal-KE jkollhom il-possibilità li jkollhom ammont ta' flus żgħir biex jgħinu lil 
difensuri tad-drittijiet tal-bniedem li jkunu jinsabu f'periklu, pereżempju biex jiffaċilitaw il-
ħruġ tagħhom minn pajjiż. Dan it-tip ta' għajnuna diretta għal individwu kien possibbli biss 
wara bidliet fir-regolament finanzjarju, iżda twettaq biss b'mod limitat ħafna. 

Madankollu, fuq proposta tad-delegazzjonijiet u b'koordinazzjoni mal-organizzazzjonijiet li 
jirċievu l-fondi mill-EIDHR, l-individwi bbenefikaw minn din l-għajnuna. Il-ħtiġijiet fit-tul ta' 
difensur tad-drittijiet tal-bniedem (apparti biljett tat-titjira, ovvjament ikollu ħtiġijiet oħra 
ġaladarba jasal f'post sikur) possibilment ma ġewx meqjusa biżżejjed meta ġew previsti dawn 
il-miżuri, iżda xorta waħda jibqgħu validi mil-lat ta' responsabilità politika. Apparti milli 
jgħinu lin-nies joħorġu minn pajjiżi, jeżistu azzjonijiet oħra siewja li jinvolvi somom żgħar ta' 
flus li wkoll jistgħu jkunu forma ta' protezzjoni, bħal: aċċess għal telefowns ċellulari, memory 
cards biex jiġu dokumentati l-attakki, eċċ.

Skont id-Dokument ta' Strateġija 2007-2010 għall-EIDHR, l-objettiv 3 jkopri azzjonijiet ta' 
appoġġ għal-linji gwida differenti tal-UE. Ġew allokati EUR 16-il miljun għal appoġġ 
speċifiku għad-difensuri tad-drittijiet tal-bniedem għal dan il-perjodu. Wara l-ewwel sejħa 
għall-proposti, ġew magħżula 11-il organizzazzjoni speċjalizzata tas-soċjetà ċivili, bi proġetti 
li jiffukaw fuq il-prevenzjoni u l-protezzjoni, iżda prinċipalment mill-perspettiva ta' urġenza. 
Meta tiġi ppubblikata t-tieni sejħa għall-proposti fl-2010, huwa importanti li jiġi żgurat li 
jitqiesu kemm il-ħtiġijiet għal żmien qasir kif ukoll dawk għal żmien twil. L-attivitajiet 

jeħtieġ ikunu koordinati u kumplimentari, u jilħqu lid-difensuri tad-drittijiet tal-bniedem li 
forsi ma jkunux magħrufa ħafna, jew li jgħixu f'inħawi remoti. Jistgħu jiġu previsti wkoll 
azzjonijiet speċifiċi għal gruppi vulnerabbli b'mod speċjali, kif jissemma' hawn fuq. 
Minħabba li l-parti l-kbira ta' organizzazzjonijiet benefiċjarji bħalissa huma Ewropej, 
importanti li jkun żgurat li l-proġetti jkunu jinkludu wkoll l-iżviluppar tal-kapaċitajiet lokali 
għall-imsieħba f'pajjiżi terzi.

Parlament Ewropew
Waħda mill-funzjonijiet ewlenin tal-Parlament Ewropew hi l-monitoraġġ u l-iskrutinju tal-
istituzzjonijiet oħra tal-UE, iżda l-Parlament Ewropew fih innifsu huwa wkoll istituzzjoni 
importanti u parteċipant fir-rigward tal-promozzjoni u tal-protezzjoni tad-difensuri tad-
drittijiet tal-bniedem, permezz ta' seduti ta' smigħ, riżoluzzjonijiet u mhux l-inqas il-Premju 
Sakharov. Fl-2008, flimkien mal-Kummissjoni Ewropea u man-NU, il-Parlament organizza 
konferenza kbira li fakkret is-60 Anniversarju tad-Dikjarazzjoni Universali tad-Drittijiet tal-
Bniedem, kif ukoll l-10 anniversarju tal-adozzjoni tad-Dikjarazzjoni tan-NU dwar id-difensuri 
tad-drittijiet tal-bniedem.

Il-Parlament Ewropew jiżgura aċċess pubbliku kważi għall-attivitajiet kollha tiegħu, 
għaldaqstant jipprovdi pjattaforma għal diskussjoni u preżentazzjonijiet pubbliċi mid-
difensuri tad-drittijiet tal-bniedem f'laqgħat u f'seduti ta' smigħ. Din il-viżibilità tista' minnha 
nnifisha tagħti aktar protezzjoni, iżda tista' wkoll tesponi lill-individwi għal riskji akbar. Il-fatt 
li persuna tattendi l-Parlament Ewropew xi drabi wassal għal arresti - Hu Jia forsi huwa 
wieħed mill-każijiet l-aktar notevoli ta' dan. Wieħed mill-modi ta' kif nistgħu nitrattaw aħjar 
dawn ir-riskji hu l-kooperazzjoni akbar bejn l-istituzzjonijiet tal-UE, pereżempju billi l-
Parlament Ewropew jinnotifika l-Kummissjoni Ewropea minn qabel dwar iż-żjarat ta' 
difensur, jew rieda akbar li jsir segwitu tal-qagħda tas-sigurtà ta' difensuri tad-drittijiet tal-
bniedem li jagħmlu interventi fil-Parlament Ewropew. 

Bħal kull assemblea oħra li tiġi eletta, it-testi adottati permezz ta' votazzjoni, jiġifieri r-
riżoluzzjonijiet fil-każ tal-PE, jirrappreżentaw l-aktar mod sinifikanti għall-komunikazzjoni 
tal-pożizzjoni tal-Parlament dwar firxa wiesgħa ta' suġġetti, inklużi d-drittijiet tal-bniedem.  
Ir-riżoluzzjonijiet urġenti, li issa huma bbażati fuq l-Artikolu 122, għadhom l-aktar bażi legali 
komuni għall-ittrattar tal-kwistjonijiet tad-drittijiet tal-bniedem fi ħdan il-PE, u ħafna 
minnhom jitrattaw każijiet individwali. Fl-istudju taċ-Ċentru ta' Informazzjoni tal-UE, 
ikkummissjonat mill-PE1, ġew analizzati r-riżoluzzjonijiet kollha adottati bejn l-1999 u l-
2006. Id-difensuri tad-drittijiet tal-bniedem issemmew f'74 mis-786 referenza għal 
sitwazzjonijiet individwali fir-riżoluzzjonijiet (9.4% mit-total), filwaqt li l-oħrajn kienu 
politiċi, trejdunjonisti, ġurnalisti eċċ.

Ħafna każijiet individwali jitqajmu wkoll fil-korrispendenza, pereżempju mill-President tal-
Parlament, il-president ta' delegazzjoni parlamentari  jew il-President tas-Sottokumitat dwar 
id-Drittijiet tal-Bniedem, lill-awtoritajiet involuti.  Il-każijiet kollha individwali soġġetti għal 
riżoluzzjoni huma elenkati fl-anness għar-rapport annwali tal-PE dwar id-drittijiet tal-
bniedem, li xi drabi jindika wkoll l-inizjattivi ulterjuri meħuda. Madankollu hemm lok għal 
aktar segwitu sistematiku u rekord aħjar tal-azzjonijiet meħuda. Possibbiltà waħda tista' tkun 
                                               
1 Lil Hinn mill-Attiviżmu. L-impatt tar-riżoluzzjonijiet u ta' attivitajiet oħra tal-Parlament Ewopew fil-

qasam tad-drittijiet tal-bniedem barra l-Unjoni Ewropea, Ottubru 2006; 

li tinħoloq bażi tad-data speċifika, bħal dik li qed tiġi żviluppata bħalissa fil-Kunsill. Dan jista' 
wkoll jiffaċilita żieda meħtieġa fl-skambju ta' informazzjoni dwar attivitajiet imwettqa mill-
istituzzjonijiet differenti, kif mitlub ta' sikwit mill-Parlament Ewropew.

Mill-1988, il-Parlament Ewropew offra l-Premju Sakharov għal-Libertà tal-Ħsieb lir-rebbieħa 
għall-isforzi tagħhom f'isem id-drittijiet tal-bniedem u l-libertajiet fundamentali. Il-viżibilità li 
jagħti l-premju, f'ħafna każijiet ittejjeb is-sitwazzjoni tar-rebbieħa. Bħalma raw ħafna 
minnhom fil-konferenza organizzata fl-2008 fl-okkażjoni tal-20 anniversarju tal-premju, ir-
rikonoxximent tax-xogħol tagħhom permezz tal-premju joffri appoġġ reali u 'spinta morali', 
filwaqt li l-għotja finanzjarja tista' tkun ta' benefiċċju, kemm għar-rebbieħa kif ukoll għall-
kawża nnifisha. Wieħed jittama wkoll li bil-ħolqien tan-Netwerk Sakharov, il-PE jista' jtejjeb 
is-segwitu u l-konnessjoni mar-rebbieħa tal-Premju Sakharov bħala part minn appoġġ sostnut, 
kif ukoll jikkapitalizza aħjar fuq il-kontribut possibbli u fuq id-disponibilitajiet tar-rebbieħa 
għal azzjonijiet differenti.

Fid-dawl ta' dan, ir-rapporteur tixtieq tagħmel dawn ir-rakkomandazzjonijiet li ġejjin 
dwar il-politiki tal-UE dwar id-Difensuri tad-Drittijiet tal-Bniedem:

It-tisħiħ u l-innovazzjonijiet istituzzjonali taħt it-Trattat ta' Lisbona

 It-Trattat ta' Lisbona jiżviluppa aktar l-għanijiet tal-politika barranija tal-Unjoni fl-
Artikoli 3 u 21 tiegħu u jpoġġi l-promozzjoni u l-protezzjoni tad-drittijiet tal-bniedem 
fiċ-ċentru tal-azzjoni esterna tal-Unjoni. L-ewwel prijorità għandha tingħata biex jiġi 
żgurat li l-promozzjoni tad-drittijiet tal-bniedem, kemm bħala valur bażiku kif ukoll 
bħala objettiv tal-politika barranija tal-Unjoni, tkun riflessa kif jixraq fl-istruttura tas-
Servizz Ewropew għall-Azzjoni Esterna, anke fir-riżorsi umani.

 Id-delegazzjonijiet tal-Kummissjoni fil-pajjiżi terzi se jsiru delegazzjonijiet tal-Unjoni, 
proċess li diġà beda, u għandu jkollhom rwol kruċjali f'termini ta' rappreżentazzjoni 
tal-UE u tal-implimentazzjoni tal-politika dwar id-drittijiet tal-bniedem, u b'hekk il-
ħtieġa sabiex b'mod sistematiku jinkludu kunsillier politiku bi kwalifiki għolja dwar 
id-drittijiet tal-bniedem u d-demokrazija. Il-ħatra ta' persuna ta' dan it-tip tista' fl-istess 
ħin issaħħaħ il-koerenza u l-viżibilità tal-Politika tad-Drittijiet tal-Bniedem tal-UE u 
titqies bħala punt ċentrali għad-difensuri tad-drittijiet tal-bniedem fil-post. 

Lejn approċċ aktar koerenti u sistematiku fil-Politika tad-Drittijiet tal-Bniedem tal-UE

 Il-Linji Gwida tal-UE dwar id-Difensuri tad-Drittijiet tal-Bniedem jeħtieġ li jiġu 
implimentati kif jixraq u bis-sħiħ mid-Delegazzjonijiet tal-UE fil-pajjiżi terzi, u sal-
aħħar tal-2010 jinħtieġu aktar sforzi biex ikun żgurat li dawn kollha jiżviluppaw 
strateġiji lokali. Għaldaqstant hu rakkomandat ħafna li t-tfassil ta' strateġiji lokali, 
inkluża l-evalwazzjoni regolari tagħhom, tiġi istituzzjonalizzata mill-Viċi 
President/Rappreżentant Għoli, biex tkun żgurata konsistenza akbar fil-politika tal-
Unjoni u implimentazzjoni reali ta' tali miżuri ta' protezzjoni. L-involviment tad-
difensuri tad-drittijiet tal-bniedem fil-proċess ta' abbozzar u ta' monitoraġġ ta' strateġiji 
lokali se jikkundizzjona l-effikaċja ta' dawn l-istrateġiji. Il-laqgħat bejn id-difensuri 
tad-drittijiet tal-bniedem u l-membri tal-korp diplomatiku ppjanati għal mill-inqas 
darba f'sena jistgħu b'mod ċar jikkontribwixxu għat-twaqqif ta' proċess tali. 

 Il-lista ta' strateġiji lokali għandha tkun provduta lill-Parlament jew tal-inqas inkluża 
fir-rapport annwali tal-UE dwar id-drittijiet tal-bniedem. Għandu jintalab impenn ċar 
favur din il-miżura mill-Kapijiet tad-Delegazzjonijiet tal-UE f'każ ta' seduti ta' smigħ 
parlamentari mill-Parlament qabel ma jinħatru mill-Viċi President/Rappreżentant 
Għoli.  

 L-approċċ attwali li jikkonsisti li l-kwistjonijiet tad-drittijiet tal-bniedem jiġu iżolati 
minn kwistjonijiet oħra għandu jitreġġa' lura.  Il-promozzjoni u l-protezzjoni tad-
difensuri tad-drittijiet tal-bniedem għandhom jiġu integrati fil-livelli kollha u fl-aspetti 
u fl-istrumenti kollha tal-politika barranija tal-Unjoni sabiex tiżdied il-koerenza, l-
effikaċja u l-kredibilità tal-appoġġ tal-UE għad-difensuri tad-drittijiet tal-bniedem. L-
adozzjoni ta’ Strateġija tal-Pajjiż dwar id-Drittijiet tal-Bniedem u d-Demokrazija li 
tkun meqjusa bħala dokument ta’ referenza li jistabbilixxi l-prijoritajiet speċifiċi għal 
kull pajjiż f’dan il-qasam u integrata fil-politiki u l-istrumenti barranin rilevanti kollha 
tal-UE mal-pajjiż terz ikkonċernat jista’ jikkontribwixxi b’mod sostanzjali għal dan l-
approċċ. 

 L-aspetti ewlenin tal-istrateġiji lokali għall-implimentazzjoni tal-Linji Gwida tal-UE 
dwar id-Difensuri tad-Drittijiet tal-Bniedem għandhom ikunu riflessi fid-dokumenti ta' 
Strateġija tal-Pajjiżi, il-Pjanijiet ta' Azzjoni tal-Politika Ewropea tal-Viċinat u l-
Programmi ta' Azzjoni Annwali tal-EIDHR. L-appoġġ u l-protezzjoni tad-difensuri 
tad-drittijiet tal-bniedem għandhom imorru lil hinn mid-djalogi dwar id-drittijiet tal-
bniedem u s-sottokumitati tad-drittijiet tal-bniedem tal-Politika Ewropea tal-Viċinat 
minħabba n-natura urġenti tal-azzjonijiet li jkun hemm bżonn jittieħdu u jridu jkunu 
sistematikament prijoritarji fl-aġenda tad-djalogu politiku ma' pajjiżi terzi, anke fi 
ħdan il-Kunsilli ta' Assoċjazzjoni jew Kooperazzjoni u s-Samits bilaterali. 

 L-EIDHR, li diġà wera l-kapaċità tiegħu li jappoġġja u jippromwovi r-rispett għad-
drittijiet tal-bniedem u t-tisħiħ tal-istat tad-dritt, għandu jkompli jtejjeb aktar l-appoġġ 
dirett għad-difensuri tad-drittijiet tal-bniedem. 

 Jeħtieġ li tinbena rabta aktar mill-qrib bejn id-djalogi dwar id-Drittijiet tal-Bniedem 
organizzati qabel is-samits bilaterali, bħal laqgħat mad-difensuri tad-drittijiet tal-
bniedemqabel is-samit. Dan it-tip ta' azzjoni jista' jegħleb il-limiti attwali ta' dawn id-
djalogi u jipprovdi riżultati tanġibbli u ta’ siwi. 

Aktar trasparenza u viżibilità bħala miżura ta' protezzjoni

 Id-difensuri tad-drittijiet tal-bniedem fir-riskju fil-pajjiżi terzi jitolbu l-aktar għal aktar 
viżibilità u pubbliċità tal-azzjonijiet tal-UE fir-rigward ta' kull tip ta' sitwazzjoni 
diffiċli li jistgħu jiffaċċjaw, inklużi l-fastidju, it-theddid u detenzjoni inġusta. Huma 
jidentifikaw il-miżuri pubbliċi bħala miżuri ta' protezzjoni. F'dan is-sens, hu 
rakkomandat li kull fejn ikun possibbli, id-demarches kunfidenzjali li jsiru mill-Istati 
Membri tal-UE u fil-ġejjieni qarib, mid-Delegazzjoni tal-UE, isiru pubbliċi u 
jitpoġġew fuq il-websajt ta' dawn id-delegazzjonijiet u fuq dawk tal-Kunsill u tal-
Kummissjoni. Id-deċiżjoni li din issir pubblika madankollu għandha dejjem tibqa' 

f'idejn id-difensuri tad-drittijiet tal-bniedem jew il-familja tagħhom.

 Il-Viċi President/Rappreżentant Għoli għandha bħala prijorità li tiltaqa' mad-difensuri 
tad-drittijiet tal-bniedem meta tivvjaġġa uffiċjalment fil-pajjiżi terzi. Barra minn hekk, 
dan l-aspett għandu imperattivament jiġi inkluż fil-mandat tar-Rappreżentanti Speċjali 
tal-UE. Kemm il-Viċi President/Rappreżentant Għoli kif ukoll ir-Rappreżentanti 
Speċjali tal-UE għandu jkollhom l-obbligu ta' rendikont lill-Parlament għall-azzjoni 
tagħhom f'dan ir-rigward.

Lejn azzjoni aktar ikkoordinata u orjentata lejn ir-riżultati favur id-Difensuri tad-
Drittijiet tal-Bniedem

 L-elaborazzjoni ta' approċċ olistiku lejn id-difensuri tad-drittijiet tal-bniedem biss tista' 
żżid il-kredibilità u l-effiċjenza tal-politika tal-UE. Dan l-approċċ għandu għalhekk fl-
istess waqt jinkludi miżuri ta' appoġġ biex jiżguraw l-attivitajiet tagħhom, kif ukoll 
miżuri ta' prevenzjoni u ta' protezzjoni għal azzjoni f'waqtha. Kemm il-ħtiġijiet 
immedjati kif ukoll dawk fit-tul tad-difensuri tad-drittijiet tal-bniedem għandhom 
jitqiesu. L-Istrateġija  riveduta għall-EIDHR u l-linji gwida tal-UE dwar id-difensuri 
tad-drittijiet tal-bniedem għandha tirrifletti dan l-approċċ bilanċjat. 

 Għandu jsir fokus speċjali mhux biss fuq il-protezzjoni tad-difensuri tad-drittijiet tal-
bniedem fil-pajjiż tagħhom stess, iżda wkoll fl-għoti ta' viżi għad-difensuri tad-
drittijiet tal-bniedem f'sitwazzjonijiet ta' riskju u ta' emerġenza. Il-kwistjoni ta' din il-
viża speċifika għandu jiġi inkorporat fil-Kodiċi tal-Komunità dwar il-viżi.

 Il-viżi ta' urġenza għandhom ukoll jiġu akkumpanjati mit-tnedija ta' programm ta' bliet 
ta' kenn biex jikkumplimentaw l-għodda eżistenti u l-mekkaniżmi ta' protezzjoni għad-
difensuri tad-drittijiet tal-bniedem.

 Il-kooperazzjoni attwali bejn il-mekkaniżmi ta' protezzjoni eżistenti fil-livell Ewropew 
u internazzjonali għandha tiġi appoġġjata u msaħħa aktar permezz ta' skambju 
sistematiku ta' informazzjoni u ta' strateġija sabiex tkun żgurata kumplimentarjetà 
aħjar bejn kull wieħed minnhom. Il-taskforces eżistenti dwar id-difensuri tad-drittijiet 
tal-bniedem fil-Grupp ta' Ħidma għad-Drittijiet tal-Bniedem u fil-Kunsill tal-Ewropa, 
taħt ir-responsabilità tal-Kummissarju dwar id-Drittijiet tal-Bniedem, għandhom jiġu 
milqugħa u għandhom jaħdmu id f'id. 

 Il-laqgħat annwali relatati mal-promozzjoni tal-attiviżmu tad-drittijiet tal-bniedem 
organizzati mill-Kunsill tal-Ewropa u l-inizjattivi meħuda mill-Osservatorju għall-
Protezzjoni tad-Difensuri tad-Drittijiet tal-Bniedem, programm konġunt tal-
Federazzjoni Internazzjonali tad-Drittijiet tal-Bniedem (FIDH) u l-Organizzazzjoni 
Dinjija Kontra t-Tortura (OMCT), u l-Kummissjoni Inter-Amerikana għad-Drittijiet 
tal-Bniedem (IACHR), għandhom l-għan li jsaħħu l-interazzjoni bejn il-mekkaniżmi u 
l-istituzzjonijiet internazzjonali u reġjonali għall-protezzjoni tad-difensuri tad-drittijiet 
tal-bniedem.  Dawn l-approċċi innovattivi bbażati fuq kooperazzjoni akbar bejn il-
mekkaniżmi u l-istituzzjonijiet kollha għandhom jiġu studjati aktar, sabiex tintlaħaq 
strateġija orjentata lejn ir-riżultati għad-difensuri tad-drittijiet tal-bniedem.

 Fil-kuntest tal-implimentazzjoni tat-Trattat ta' Lisbona, l-istituzzjonijiet tal-UE 
għandhom jagħmlu sforzi speċjali biex jistabbilixxu kooperazzjoni interistituzzjonali 
dwar id-difensuri tad-drittijiet tal-bniedem li tkun ibbażata fuq netwerk 
interistituzzjonali li tkun tista' tiltaqa' fuq bażi regolari. Il-ħolqien ta' netwerk ta' dan it-
tip jista' jkun faċilitat permezz tat-twaqqif ta' punti fokali għad-difensuri tad-drittijiet 
tal-bniedem fil-Parlament Ewropew u fis-Servizz Ewropew għall-Azzjoni Esterna. 
Għandu jiġi studjat il-ħolqien ta' mekkaniżmu ta' sistema ta' twissija biex ikun 
maqsum bejn l-istituzzjonijiet tal-UE u l-mekkaniżmi l-oħra kollha ta' protezzjoni.

 Fl-istess ħin, għandha tiġi studjat aktar in-netwerk tal-Premju Sakharov, imniedi 
f'Diċembru 2008 fl-okkażjoni tal-20 anniversarju tal-Premju Sakharov. 

 Il-qsim tal-informazzjoni ikun iffaċilitat ukoll permezz tal-ħolqien ta' bażijiet ta' data 
speċifiċi, jew "log books", li jagħmluha aktar faċli li jinżamm rendikont tal-attivitajiet 
imwettqa, b'mod speċjali rigward l-individwi. 


